
 
     1. SISTEMI ARSIMOR DHE KURRIKULI I RI I 
KOSOVËS 
 
1.1. STRUKTURA E RE E SISTEMIT ARSIMOR 
 
 Me vendosjen e Misionit  Civil të OKB-së në Kosovë në qershor të 99-
ës, ndihma ndërkombëtare edhe në lëmin e arsimit ishte gjithëpërfshirëse dhe 
kjo jo vetëm në rimëkëmbjen fizike të shkollës sonë, por edhe në nismën për 
realizimin e Reformës shkollore në të gjitha shkallët e arsimit formal. 
 Pas shumë debateve (ku u përfshinë një numër i madh njerëzish dhe 
institucionesh) lidhur me Strukturën e re të sistemit shkollor në Kosovë, në 
gusht të vitit 2000, u mor vendimi për strukturën e re 5+4+3 të sistemit të 
arsimit. Modeli i ri 5+4+3 zëvendësoi strukturën ekzistuese 4+4+4, e cila 
nënkuptonte periudhën e detyrueshme të shkollimit me kohëzgjatje prej vetëm 8 
vjetësh. 
 Mosha e detyrueshme për fillimin e shkollimit është 6 vjeç. 
 Njëra ndër rrjedhojat e rëndësishme të strukturës 5+4+3 të sistemit 
shkollor është zgjatja në vite e shkollimit të detyrueshëm nga 8 në 9, gjë që 
përputhet me rrjedhat evropiane dhe ndërkombëtare në arsim. Para së gjithash 
kjo ofron parakushte për një shkollim elementar më cilësor. Gjithashtu, 
struktura e re nënkupton qëllime e funksione të reja, për nivele të ndryshme të 
arsimit formal. Kjo u përgjigjet të thuash, objektiveve të njëjtë karshi sistemeve 
të ndryshme të përparuara shkollore, gjatë disa dhjetëvjeçarëve të fundit. 

• Shkollimi fillor  (I – V) do të zgjasë pesë (5) vjet. Këtu, mësimi dhe të 
nxënit organizohen dhe udhëhiqen nga mësuesi klasor, nxënësi,apo edhe të 
ndonjë mësuesi tjetër të specializuar për lëndët në lëmenjtë siç janë :gjuhët e 
huaja, teknologji informative, artet e bukura…. 
Gjatë shkollimit fillor, nxënësit duhet të përvetësojnë dituri dhe shkathtësi 
elementare, madje këto më shumë duke qenë në nevojë për t’u zhvilluar si 
nxënës sesa nga perspektiva e formimit akademik. 

• Shkolla e mesme e ulët (VI – IX)  do të zgjasë katër (4) vjet. Këtu 
mësimi dhe mësimdhënia janë më të specializuar dhe me qasje paksa 
akademike. 
Një vëmendje e veçantë i kushtohet klasës IX, si klasë orientuese *) në të cilën 
nxënësit do të kenë rrethanat dhe rastin t’i konsolidojnë dhe harmonizojnë 
:dituritë  dhe aftësitë; shkathtësitë dhe shprehitë; preferencat dhe aspiratat. 
Në këtë klasë, nxënësit duhet të merren me aktivitete, veprimtari dhe qasje të 

ndryshme teorike dhe praktike, me qëllim që të orientohen, ndihmohen dhe 
udhëzohen me mundësitë e (ri)zgjedhjes dhe përcaktimit të profesionit të 
“përkohshëm” apo “të përhershëm” jetësor. 

Në klasën e nëntë (IX) nxënësit ushtrohen sfidave siç janë: 
- Njohja dhe të sprovuarit e aftësive dhe shkathtësive profesionale; 
- Përpjekja dhe përgjegjësia personale për orientim profesional, të suksesshëm 
dhe frytdhënës 

Në fund të këtij niveli formal (5+4) mbahet provimi i “përfundimit të 
detyrueshëm”, kalueshmëria me sukses e të cilit paraqet “vizën”  për 
“vazhdimin e shkollimit”  në shkollën e mesme të lartë. 

• Shkolla e mesme e lartë (X – XII)  do të zgjasë tre (3) vjet dhe do të 
përfshijë drejtime të ndryshme, të gjimnazeve teorike dhe profesionale (të 
përgjithshëm), matematik, gjuhësor, politeknik, mjekësor, biznes, artistik … që 
përfundojnë me provimin e maturës. 

Shkolla e mesme e lartë ofron  bazat për një nxënie më të gjerë, me të 
thellë dhe më të specializuar, në përputhje me aspiratat dhe potencialin 
intelektual, moral dhe fizik të nxënësve. Në këtë shkallë të arsimit formal më 
shumë se gjetiu fuqizohen Metodologjitë e përqendruara tek nxënësi. 
Objektivi kryesor i kësaj shkalle të shkollimit formal (X – XII) është që 
nxënësve t‘u jepet një “certifikatë kualifikimi” për të konkuruar në “tregun e 
dijes dhe të punës”.Më të mirët, ata të cilët “fshehtësinë e suksesit e kanë 
mbështetur në ekzistimin e një qëllimi”, me gjasë do ta ndjekin shkollimin 
universitar. Por, synimi që çdo maturant të regjistrohet në Universitet është sa e 
pamundur po aq paradoksale! 

Kosovës, tash në fillim të shekullit 21, i duhet më shumë se kurrë një 
lëvizje gjithëpërfshirëse arsimimi dhe nxënieje të dijeve nga më të ndryshmet, 
qoftë për të plotësuar boshllëqet dhe prapambetjet, qoftë për të arritur 
përparimin e botës. 

 
1.2. KURRIKULI I RI I KOSOVËS 

  
Gjatë dhjetëvjeçarit të fundit, të shekullit të kaluar (1990 – 1999) sistemi i 

arsimit në Kosovë, “funksionoi vetëm sa për të mbetur gjallë”.Ai ndodhej në një 
izolim të thellë, të paparë dhe të padëgjuar ndonjëherë diku, në ndonjë shoqëri 
civile. Mësuesit ishin në pamundësi njohjeje me risitë profesionale të kohës, si 
janë: Metodat ndërvepruese të mësimdhënies ose Qasja e orientuar drejt 
nxënësit. 
 
*) Deri në vitin shkollor 2003-2004, klasa IX ka qenë e ndarë nga shkolla e mesme e 
ulët. Për të qenë “gurëthemeli” e strukturës së re 5+4, ajo me shkallëshkallësi është 
zbritur tek vitet e shkollimit të detyrueshëm. 

 Në sferën e arsimit, Reforma e kurrikulit  *) ishte domosdoshmëri e 
fillimshekullit të ri, karshi zhvillimeve më të reja, në shoqërinë kosovare. 
Kurrikuli është një sistem gjithëpërfshirës, të synimeve dhe objektivave të 
arsimit, nën ombrellën e të cilit zënë vend: përmbajtjet, metodologjitë e 
mësimdhënies, trajnimi i mësimdhënësve, standardet e cilësisë, 
parashikimet ekonomike-politike, tradita arsimore, mentaliteti i 
komunitetit … 
 Kurrikuli nuk përligj hapa të nxituar, por është një proces në vetvete. 
Edhe pse kurrikuli varet shumë nga mjedisi, megjithatë në të ardhmen në 
Evropë nuk do të ketë “oaza” të izoluara të arsimit pranë njëra- tjetrës, 
meqenëse ekzistojnë “mekanizma arsimor” (të zëmë: “Deklarata e Bolonjës” 
etj), të cilat mbajnë baraspeshën midis standardeve, përgjithësisht të pranuara 
dhe specifikave vendore. 
 Shoqëritë, popujt e të cilave u përkasin qytetërimeve të përparuara, 
arsimin e konsiderojnë ndër pasuritë më të rëndësishme të njerëzimit dhe bëjnë 
përpjekje në gjurmim “për të shterur” potencialin e tij aplikativ! Për të siguruar 
nisma të përshtatshme në fushën e arsimit, për të qenë në “hap me kohën”, 
Reforma e Kurrikulit dhe zhvillimi i përhershëm i tij janë preokupime madhore 
të shoqërive civile në shumë vende. 
 Reforma e Kurrikulit në Kosovë, do të duhej t’i kushtojë vëmendje të 
veçantë ruajtjes së përvojave dhe specifikave pozitive të sistemit arsimor vendor 
(kjo nuk po ndodhë gjithnjë!) duke i plotësuar dhe fisnikëruar ato me përvojat 
pozitive të sistemeve arsimore të përparuara. 
 Sot, për të çarë horizonte krejt të reja kërkohet ridisenjimi i shkollimit , 
ripërkufizimi i qëllimeve, mjeteve dhe objektiveve të cilat lidhen me ndryshimet 
dhe aspiratat që shfaqen në shoqëri, ekonomi, politikë, shkencë e teknologji. 
 Refleksionet dhe rrjedhojat evidente të këtyre ndryshimeve janë:  
- Lëkundja e vlerave dhe e pikëpamjeve tradicionale; 
- Ndryshimet në tregun e punës;  
- Largimi dhe vendosja e “trurit të kombit” në “dhé të huaj”; 
- Risitë teknike dhe teknologjike; 
- Strategjitë efiçente në mësimdhënie dhe nxënie dhe  
- Ndryshimet e aspiratave të njerëzve lidhur me diturinë. 
 Duke i marrë parasysh këto ndryshime dhe të tjera, funksioni i 
shkollimit, vendi dhe roli i arsimit, i mësimdhënies dhe i mësimnxënies 
ripërkufizohen, në mënyrë të vazhdueshme, me synim që arsimi formal t’iu  
------------------------------------------------------------------------------------------------------------------------------------ 
*) Në disa vende, ku flitet anglishtja kurrikulet  e lëndëve mësimore quhen silabe (angl. syllabuses të 
lëndëve) Në tekstin e Kornizës së Kurrikulit të Ri të Kosovës, me kurrikul  të lëndëve (angl.curriculum) 
kuptojmë artikullimin gjithpërfshirës të synimeve dhe të objektiveve të arsimit, të përmbajtjeve, të 
metodologjive, të mësimdhënies e të nxënies dhe të ecurive të cilësimit e të vlerësimit të një disipline të 
caktuar të kurrikulit. Ky paraqet jo vetëm pasqyrimin e një shoqërie dhe kulture të caktuar, por edhe 
projektimin e ardhshëm se si do të duket ajo shoqëri. Kurse me termin silab kuptojmë temat ose çështjet 
e veçanta që duhet të trajtohen në kuadër të një lënde të caktuar mësimore. 

ndihmojë fëmijëve dhe të rinjve në “përmbushjen e aspiratave personale”, të 
cilat kontribuojnë për mirëqenien e shoqërisë në tërësi. 
 Përmbajtjet aktuale të kurrikuleve së bashku me teknikat, metodat dhe 
strategjitë mësimore po diskutohen dhe do të diskutohen nga perspektiva e 
domosdoshmërisë për arsimim gjatë tërë jetës. Një kurrikul “i mirë” kërkon 
“punë provuese” së paku 20-vjeçare. 
 Uinston Çurçili ka thënë: “Ne u japim formë ndërtesave dhe pastaj 
ndërtesat tona na përcaktojnë ne” 1) 

 Sikur ky burrështetas i njohur të kishte qenë një edukator i shquar, ai do 
mund ta kishte perifrazuar këtë epigram duke zëvendësuar kurrikulin  me 
ndërtesat, sepse ç’mësojnë fëmijët në shkollë sot, ato do të ndikojnë në 
formimin e tipit të tyre dhe llojin e shoqërisë që ata do ta krijojnë nesër. 
Mbi këtë bazë, “kreatorët e politikave të larta arsimore” do të duhej ta dinë 
aksiomën: “Në fakt është forca e kurrikuleve që i formon nxënësit” 2) 

 Kornizat e Kurrikulit janë dokumente me rëndësi të veçantë, si nga 
pikëpamja e politikës arsimore, ashtu edhe nga pikëpamja e udhërrëfyesit 
praktik për personelin mësimor dhe administrativ, lidhur me çështjen se çfarë 
diturish, shkathtësish, vlerash e qëndrimesh duhen përfshirë në programet 
shkollore dhe si të realizohen ato? 
 Korniza e Kurrikulit të Ri krijon bazën për një komunikim dhe 
bashkëpunim “tërësisht ndryshe” midis shkollave dhe komunitetit. 
Implementimi dhe zhvillimi i mëtejmë i kurrikuleve e programeve të lëndëve 
(silabi) * ) është i shoqëruar më tekste të reja shkollore, fletore pune, materiale 
mësimore, udhërrëfyes për mësues etj, të cilat pasqyrojnë synimet, aspiratat, 
objektivet dhe qasjet e reja karshi mësimdhënies. 
 Reforma e Kurrikulit të ri, proces ky i cili shpreh një vizion, duke 
synuar që brezi i ri të përgatitet për t’u ballafaquar me probleme nga më të 
ndryshme, në përballimin e sfidave po aq të ndryshme: 
- siguron shmangien e mundësive që nxënësit të stërngarkohen me informacione 
që “nuk u hyjnë në punë”, jo relevante apo të vjetruara; 
- inkurajon dhe mbështet organizimin e mësimdhënies dhe të nxënies 
“ndryshe”, duke përdorur “strategji të reja”; 
- mbështet trajnimin e mësuesve para shërbimit dhe gjatë shërbimit;  
*) Kurrikulet për çdo lëndë mësimore apo fushë kurrikulare artikulojnë objektivet, 
zgjedhjen e përmbajtjeve, strategjitë, teknikat dhe metodat e mësimdhënies dhe të 
nxënies si dhe mjetet e vlerësimit. 
    Ndërkaq, programet janë fokusuar në paraqitjen analitike të përmbajtjeve lëndore, 
për klasë të ndryshme në relacion me qasje interkurrikulare ndaj lëndës mësimore. 
-------------------- 
1) Myra Pollack Sadler, David Miller Sadler: “Mësuesit, shkolla dhe shoqëria” Tiranë, 
1995 fq.128 

- ndërgjegjëson nxënësit, mësuesit dhe prindërit për çmuarje dhe (vet)vlerësim 
të diturive; 
- shpalosë dhe mbështet dispozita të reja për botimin e teksteve shkollore 
(alternative) dhe universitare; 
- motivon dhe mbështet “domosdoshmërinë për arsimin gjatë tërë jetës”; 
- përfill dhe ruan përvojat arsimore vendore, me vlerë; 
- stimulon të nxënit e integruar; 
- përfill dhe mbështet parimin e autonomisë së shkollës dhe 
- siguron konkurrim “pa hile” në tregun vendor dhe ndërkombëtar të punës. 
 Reforma e Kurrikulit paraqet bazamentin e të gjitha reformave të 
arsimit. Misioni i saj është të sigurohen parakushtet për arsim cilësor dhe të 
barabartë. Zhvillimi i kornizave të Kurrikulit i paraprinë Reformës kurrikulare. 
Korniza e kurrikulit përcakton të gjithë parametrat e nevojshëm lidhur me 
përmbajtjet kurrikulare, “natyrën” e diturisë që duhet transmetuar, “siguron 
ekuilibrat” ndërmjet qasjes disiplinare dhe asaj ndërdisiplinare, duke përfillur 
kontinuitetin dhe koherencën midis shkallëve formale të arsimit. 
 Në përputhje me Kornizën e Kurrikulit të Ri të Kosovës, për arsimin 
fillor (I – V) dhe atë të mesëm të ulët (V – IX), lëmenjtë e kurrikulit, janë si 
vijon: 

1. Gjuhët dhe komunikimi, 
2. Matematikë, 
3. Shkencat e natyrës, 
4. Studimet shoqërore dhe edukata qytetare, 
5. Artet, 
6. Teknologji dhe  
7. Edukatë fizike dhe sportet. 

    
Kurrikuli i ri përbëhet nga: 

Kurrikuli bërthamë  dhe  Kurrikuli i përcaktuar nga shkolla.   
 Në literaturën bashkëkohore, nocioni “kornizë gjithëpërfshirëse e 
kurrikulit” shpesh lidhet me nocionin Kurrikul bërthamë , i cili ngërthen në 
vete kërkesa minimale, të përbashkëta për të gjithë nxënësit e sistemit të 
caktuar.  
 Kurrikuli i përcaktuar nga shkolla (pjesa e kurriku lit sipas 
zgjedhjes) paraqet kurset dhe veprimtaritë të cilat (ri)bëhen dhe modelohen në 
shkallë shkolle, në mbështetje të këshillimeve, vërejtjeve, sugjerimeve, 
përvojave të mësuesve, por edhe në mbështetje të interesimeve dhe aspiratave të 
nxënësve dhe komunitetit. Kurset dhe veprimtaritë sipas zgjedhjes mund të 
sugjerohen nga Departamenti i Arsimit dhe i Shkencës (DASH) ose mund të 
propozohen në shkallë shkolle. 

Në pjesën e Kurrikulit sipas zgjedhjes , shkollat mund te caktojnë 
kohë:  
- për më shumë orë mësimi, për një lëndë mësimore, në kuadër të kurrikulit 
bërthamë (të zëmë, një,dy apo tri orë mësimi më shumë për matematikë, gjuhë, 
komunikim…) 
- për futjen e lëndëve mësimore të tjera (kurseve të reja) në krahasim me 
dispozitat e kurrikulit bërthamë (të zëmë; teknologji e informacionit, kulturë e të 
shprehurit, kulturë politike dhe diplomatike, kulturë e (mirë)sjelljes, të drejtat e 
njeriut etj.) 
- për zëvendësim ciklik të “kurseve të reja” me të tjera “akoma më të reja”; 
- për mësim të integruar (të zëmë: Duhani dhe duhanpirja, Peshkimi, 
Bletaria, Banimi, Mbrojtja e mjedisit, Agrobiznesi etj.) 
- për punë në projekte nga lëmenj të ndryshëm (Autori dhe libri; Kapitali dhe 
tregtia; Artisti dhe fama etj .) 
- për ekskursione “udhëtime studimore” apo “gjurmime” në terren etj. 
 Futja e pjesës së kurrikulit sipas zgjedhjes (sot për sot) nuk bënë të 
tejkalojë 15% - 20% të vëllimit të punës në shkollë. Ndërkaq, në perspektivën e 
strategjisë afatgjate të implementimit “vëllimi” i kurrikulit të përcaktuar nga 
shkolla do të rritet së bashku me autonominë akoma më të madhe që do të 
fitojnë shkollat. 
 Implementimi i kurrikulit të ri, paraqet një ndryshim përmbajtësor, i cili 
u lejon mësuesve që t’i qasen planifikimit të veprimtarive mësimore (në klasën 
e tyre dhe në lëndën e tyre) në mënyrë kërkimore dhe krijuese. Ata po ashtu, 
duhen të angazhohen rreth disenjimit specifik të pjesës së kurrikulit sipas 
zgjedhjes dhe disenjimit të planit individual të mësimit, për nxënësit që janë në 
nevojë për një përkujdesje të veçantë (ish mësimi plotësues). 
 Dispozitat e kurrikulit të ri, lidhur me mësimin e matematikës, tashmë 
kanë një qasje “paksa ndryshe”.Në arsimin fillor (klasa 1 deri 5), nxënësit nuk 
mund të shpallen si mbetës dhe nuk bënë të përsërisin klasën. (Nxënësve që 
kanë vështirësi në nxënie, pra edhe në mësimin e matematikës, duhet t’u 
ofrojmë çdo mbështetje të mundshme në mënyrë që të përparojnë edhe ata, në 
pajtim me potencialin e tyre) Kjo rrethanë nuk mbetet pa u reflektuar edhe në 
shkollën e mesme të ulët (VI – IX) 
 Nëpërmjet mësimit të matematikës (VI – IX) nxënësit do të marrin 
njohuri lidhur me bashkësitë, numrat (natyrorë, thyesorë, dhjetorë dhe me 
shenjë), figurat dhe trupat gjeometrik, syprinë e sipërfaqeve, funksionet, 
përqindjen, (in)ekuacionet lineare, elemente të statistikës, elemente të 
probabilitetit etj. 
 Këto përmbajtje do të shfrytëzohen 

a) herë si mjet:  
- për t’i joshur nxënësit që ata “padiktueshëm” të futen në “rrjetën speciale të 
merimangës të cilën MM e thur me dorën e vet”. 
- për të kalitur zhdërvjelltësinë, durimin, këmbëngulësinë dhe veti të tjera 
pozitive të vullnetit dhe të karakterit; 

- për të forcuar mendjemprehtësinë dhe për të ushtruar shkathtësinë llogaritare 
- për të nxitur mendimin kureshtar si dhe për të ndezur pasionin për mësimin e 
matematikës. 
       b)    herë si qëllim:  
- për t’u futur në përdorim Operacionet mendore (krahasimi, analiza, 
sinteza, identifikimi, diferencimi, abstraktimi dhe gjeneralizimi); 
- për t’u futur në përdorim Ligjet e të menduarit (i identitetit, i jo 
kundërthënies, i përjashtimit të së tretës (arsyes së mjaftuar); 
- për t’u futur në përdorim Aftësitë e veçanta intelektuale (vëmendja, 
vështrimi, imagjinata, kujtesa dhe intuita) dhe 
- për t’u futur në përdorim Format logjike të përfundimeve (induksioni, 
induksioni matematik, deduksioni, traduksioni dhe analogjia) 

Objektivat e përgjithshëm të mësimit të matematikës janë si vijon: 
- të kuptuarit e botës që na rrethon, “e lexuar” nëpërmjet “gjuhës matematike” 
(numri dhe numërori; masa dhe madhësia; forma dhe pozita; syprina dhe 
sipërfaqja; fuqia dhe rrënja; vizatimi dhe konstruksioni; ekuacioni dhe 
inekuacioni; relacioni dhe funksioni; modeli dhe modelimi; statistika dhe 
probabiliteti ...  
- zgjidhja e detyrave problemore dhe të tjera, që nxënësit ndeshin në jetën e 
përditshme; 
- zhvillimi i shkathtësisë së llogaritjes, pa përdorur kompjuterin dhe duke 
përdorur kompjuterin; 
- zhvillimi i shkathtësive të gjykimit logjik-matematik; 
- zhvillimi i shkathtësive të përpunimit të të dhënave (të dhënat statistikore dhe 
paraqitja e tyre, paraqitja dhe llogaritja e probabiliteteve); 
- zhvillimi i mendimit kritik; 
- kultivimi i shprehisë për vetarsimim; 
- kalitja e mendjemprehtësisë për të reaguar me efiçencë në situata punonjëse e 
situata të tjera jetësore; 
- formimi i bindjeve “ që cilëndo punë që do ta kryeni” dhe cilindo profesion 
jetësor që do ta ushtroni, nëse doni “mirëqenie” është e domosdoshme ta dini 
matematikën etj. 
  Implementimi i Kurrikulit të Ri të Kosovës, nuk është i mundshëm në të 
gjitha klasat njëkohësisht: 
- në disa raste, kurrikulet e reja të mësimit të matematikës kanë gjetur 
“mbështetje” në tekste mësimore të vjetra. 
- kërkesat e kurrikulit të ri, pajisjet shkollore, materialet didaktike dhe resurset 
njerëzore të shkollës nuk ishin të përshtatshme në çdo rrethanë dhe situatë 
- trajnimi i mësuesve gjatë shërbimit nuk ishte i mundur të bëhej i 
“menjëhershëm”. 
 Kurrikuli i ri: 
- pasqyron karakter plural të shoqërisë kosovare, strukturën e saj multietnike 
dhe dimensionin multikulturor (Parimi i Pluralizmit) , 

- pasqyron zhvillimet e fundit në shkencë, arsim dhe kulturë, së bashku me 
trendët e reja në tregun kombëtar dhe ndërkombëtar të punës (Parimi i 
Aktualitetit), 
- konsiston në përfilljen e mundësive psikike të nxënësve, interesimeve dhe 
aspiratave të tyre (Parimi i Maturisë),  
- synon zhvillimin e aftësive të larta intelektuale, për punë hulumtuese-
zbuluese-krijuese (Parimi i Kreativitetit),  
- mbështetet në Parimin e Autonomisë. Kjo bën që komunitetit përkatës i 
ofrohen shërbime të qarta dhe specifike, mësimore dhe edukative. 
 Në fillim të shek.21-të, ka marrë rrugën e zgjidhjes rikonstruksioni i 
shkollës shqipe në Kosovë, në të gjitha nivelet e arsimit formal. 
 Megjithatë, në trendin aktual të zhvillimit të botës së sotme, bagazhi i 
diturive, shkathtësive dhe shprehive, të nevojshme në përditshmërinë jetësore 
nuk mund të ofrohet vetëm nëpërmjet shkollimit. Shkollat mund të japin vetëm 
themelin e arsimimit, për ta plotësuar më pas kuadrin e dijes dhe të mendimit 
nëpërmjet vetarsimimit , që do duhej ta përcjellë personin gjatë tërë jetës. 
Kureshtja e nxënësve dhe gatishmëria e tyre për të nxënë,duhet të kultivohet e të 
stimulohet vazhdimisht. 
 
 1.2.1.   PLANIFIKIMI I PROCESIT MËSIMOR 
  

Njëra ndër veçoritë thelbësore të punës së njeriut, në tërë gamën e 
veprimtarisë së tij , është planifikimi i punës , të cilën synon ta kryejë. Çdo 
veprimtari e vetëdijshme e njeriut, realizohet në bazë të një plani të paracaktuar. 
Pasi që puna mësimore-edukative është veprimtari shoqërore tejet e 
rëndësishme, planifikimi i saj ka rëndësi të veçantë. 
 Tradicionalisht, në shoqëritë e centralizuara, të gjitha dispozitat e 
kurrikulit (objektivat, numri i lëmenjëve kurrikularë, përmbajtjet, numri i orëve 
etj.) përcaktoheshin nga ministria (autoriteti qendror) e arsimit. Shkolla nuk 
kishte të drejtë të shfaqë mendimin e saj lidhur me çështjet e kurrikulit. 
Ndërkaq, në sistemin shkollor të decentralizuar, vendimet për çështjet e 
kurrikulit mund të merren nga autoritetet e shkollës, bordi i shkollës apo nga 
autoritetet vendore të arsimit. 
 Implementimi i Kornizës së Kurrikulit të ri të Kosovës “i hapi punë të 
përhershme” edhe planifikimit të procesit mësimor. Për të siguruar 
ridisenjimin e strategjive të reja në mësimdhënie dhe nxënie, lidhur me 
metodologji të përqendruara më shumë te nxënësi, planifikimi i procesit 
mësimor ka evoluar. 
 Mënyra dhe qasja ndaj Planifikimit bashkëkohës të mësimdhënies dhe 
të të nxënit është të përqendruarit e vëmendjes në përgatitjen e procesit të 
mësimdhënies. 
 Në mësimdhënien bashkëkohëse, në epiqendër është nxënësi, meqë në 
etapën e zhvillimit të orës së mësimit, ai është partner i barabartë me mësuesin 
dhe bashkëpjesëmarrës aktiv në procesin e mësimdhënies. 

 Meqenëse mësuesi dhe nxënësit janë zhvillues të kurrikulit dhe natyra e 
vërtetë e mësimdhënies bashkëkohëse ndryshon vazhdimisht, atëherë edhe 
planifikimi i veprimtarive mësimore (në një paralele të caktuar) do të ndryshojë 
vazhdimisht. 
 Planifikimi i procesit mësimor paraqet një aktivitet të stërholluar 
intelektual, nëpërmjet të cilit mësuesi parashikon qëllimet e mësimdhënies me 
bashkëpjesëmarrje dhe bashkëveprim të përhershëm të mësuesve me nxënës 
dhe të nxënësve me nxënës. Po këtu, mësuesi përcakton objektivat e 
mësimdhënies, teknikat, metodat, strategjitë, mjetet dhe kohën e nevojshme për 
realizimin e tyre. 
 Planifikimi i punës në mësimdhënien e matematikës përfaqëson 
gatishmërinë për realizimin e shkallëzuar të kurrikulit të caktuar, në mbështetje 
të një plani mësimor, po ashtu të caktuar. 
 Plani mësimor është dokument që i obligon shkollat e tipit të njëjtë, 
për të saktësuar: 
-në një klasë të caktuar, cilët lëmenj kurrikularë zhvillohen; 
- numrin e orëve të mësimit (në javë, në muaj, në vit) të çdo lëmi kurrikular. 
 Plani mësimor paraqet bazën teorike të parashikimit , të projektimit  
dhe të modelimit të një pune të ardhshme praktike. 
 Programi mësimor (silab) është dokument, nëpërmjet të cilit 
përcaktohet përmbajtja e çdo lënde mësimore (lëmi kurrikular) 
 Plani dhe Programi mësimor së bashku, përfaqësojnë “kushtetutën” e 
lëndës mësimore, e cila ndërron brenda harqeve kohore të caktuara. 
 Në Kornizën e Kurrikulit të ri të Kosovës, Planifikimi i veprimtarive të 
Kurrikulit përmban Dispozita Kurrikulare  të përcaktuara nga Ministria e 
arsimit  (MASHT)  dhe Vendime Kurrikulare  të përcaktuara në shkallë 
shkolle. 
 Ministria për Arsim Shkencë dhe Teknologji (MASHT) do të caktojë: 
- strukturën e lëndëve të detyrueshme (O) dhe të veprimtarive në kurrikul, 
- numrin maksimal të orëve në javë, për një klasë të caktuar, 
- numrin minimal të orëve në javë për Lëndët  Bërthamë, 
- objektivat dhe përmbajtjet kurrikulare 
- strategji të përshtatshme për mësimdhënie dhe nxënie 
- instrumentet e përshtatshëm për çmuarje dhe vlerësim. 
 Planifikimi i procesit mësimor, tashmë i transformuar, i nënshtrohet 
kërkesës, dëshirës, vullnetit dhe preferencës të shumë subjekteve: mësuesit, 
nxënësve dhe prindërve. Këta së bashku, do të ballafaqohen me tri çështje 
themelore: 
- Çfarë përmban kurrikuli bërthamë ? 
- Çfarë do të duhej të përmbajë kurrikuli i përcaktuar nga shkolla ? 
- Çfarë do të duhej të jetë radhitja dhe harmonizimi i përmbajtjeve 
matematikore nga kurrikuli bërthamë dhe kurrikuli i  përcaktuar nga 
shkolla ? Të vendosurit e ekuilibrave për qasje ndërkurrikulare dhe 
ndërdisiplinare. 

  Shkollat kanë “shansin” të vendosin lidhur me pjesën e kurrikulit 
sipas zgjedhjes. Kuptohet vetiu, duhet konsultuar nxënësit, mësuesit, prindërit 
dhe faktorët e tjerë të interesuar. 
 Planifikimi i procesit mësimor do të duhej t’i mbështesë aftësitë 
intelektuale të nxënësve, të përfillë interesimet dhe aspiratat e ndryshme të 
tyre, si dhe ritmet e mësimdhënies, çfarë i kërkojnë ata. Kjo është arsyeja, 
përse planifikimi i procesit mësimor do të duhej të zbresë te nxënësi ? 
 Nxënësit do të duhej të marrin vendime kurrikulare  bazuar në atë: 
Çfarë është më e mirë për ta ? Interesimet dhe kërkesat e nxënësve ndihmojnë 
për të përcaktuar se çfarë duhet mësuar ? Kështu nxënësve iu imponohet 
vetëvendosja dhe vetëkufizimi. 
 Gjatë planifikimit të veprimtarive të kurrikulit , stafet udhëheqëse të 
shkollave, do duhej t’i përfillin këto parime: 

• Të vendosurit e ekuilibrave midis kurseve obligative (O) dhe 
zgjedhore (Z) për tërë një shkallë të arsimit formal, 

• Të vendosurit e ekuilibrave midis veprimtarive kurrikulare dhe 
veprimtarive jashtëkurrikulare, 

• Veprimtaritë e kurrikulit nuk bën të bien ndesh me profilin e shkollës 
• Mësimdhënia dhe nxënia e diturisë mbështetet në qasje 

ndërkurrikulare dhe ndërdisiplinare 
• Kurrikuli i përcaktuar nga shkolla nuk bën të ndryshojë çdo vit apo 

semestër. Ai planifikohet për disa vite. 
• Kurrikuli nuk bën të copëzohet (me shpalosje të konfliktit të 

interesave!) Të zëmë, një lëndë mësimore apo një kurs, nuk bën të mësohet 
vetëm një orë në javë.-Për të aplikuar Metodologji ndërvepruese të 
përqendruara te nxënësi, zakonisht humbasim kohë më shumë se 40,45 apo 50 
min. Për këtë arsye, herë pas here duhet aplikuar sistemi i orëve bllok të 
mësimit. 

• Çdo paralele e një klase “mund të punojë” sipas planit vetanak, të 
ndryshëm nga të tjerat. 

• Nxënësit nuk bënë të jenë të mbingarkuar me veprimtari njëditore. 
Në vitin shkollor 2000/01 në disa nga shkollat fillore dhe ato të mesme të ulëta 
(të përzgjedhura) të mbështetura nga Qendra për Arsim e Kosovës (KEC)  u 
bënë hapat nismëtar për të siguruar ridisenjimin e strategjive të reja në 
mësimdhënie dhe në nxënie. 
 Në këtë drejtim, disa nga Planet e punës së deridjeshme (Planet Vjetore 
orientues dhe Planet Mujore orientues) mund të themi “kanë dalur paksa nga 
loja”.Ato, të modifikuara, aplikohen nga mësuesit në nevojë, por jo si mjet 
kontrolli administrativ! 

Formulari i planit mujor orientues mund të përmbajë këto elemente:  

MUAJI JAVA ORA NUMRI I  
TEMËS 

TEMA KORELACIONI 
NDËRLËNDOR 

VËREJTJE 

 
 

      

 
Plani ditor  i modifikuar e ruan aktualitetin e tij. Ai është një 

instrument, në “duar të mësuesve” , i mbështetur në arritjet bashkëkohëse nga 
arti i mësimdhënies. Shërben për përgatitjen, zhvillimin dhe organizimin e 
mësimdhënies dhe të të nxënit.-Qëllimi kryesor i Planit ditor është të nxiturit e 
mësuesve për t’i përdorur teknikat dhe strategjitë e ndryshme të metodave 
aktive në mësimdhënie, të mbështetura në filozofinë e Mendimit kritik  dhe të 
të Nxënit ndërveprues. 
 Fillimisht, plani ditor  ishte i “qëndisur” me këto elemente: 
1. Data 
2. Klasa dhe paralelja 
3. Numri rendor i orëve 
4. Tema mësimore 
5. Njësia mësimore 
6. Strategjitë dhe procedurat: a) Puna në grup, b) Puna individuale, c) Work 
shop, d) Puna në tandem, e) Puna frontale, 
7. Vendi i zhvillimit të mësimit: a) klasë, b) kabinet, c) natyrë, d) punëtori, e) 
…………… 
8. Materialet e nevojshme për mësim 
9. Objektivat:  1.                               2.                                             3. 
10.Veprimtaritë e mësuesit 
11.Veprimtaritë e nxënësit 
12.Vlerësimi i mësuesit për orën: a) shumë e suksesshme, b) e suksesshme, c) 
nuk jam i kënaqur, d) duhet punë plotësuese-korrektuese. 
 Në vitin shkollor 2001/02 planet ditore të punës ishin më të avancuara: 
1. Data 
2. Lënda mësimore 
3. Klasa 
4. Njësia mësimore (tema)  
5. Tipi i orës  a) shtjellim  b) përsëritje  c) ushtrime  d) vlerësim  e) testim   
6. Mjetet mësimore  
7. Objektivat:   1.                                     2.                                             3. 
8. Fjalët kyçe  

9. 

Struktura e orës Teknikat e mësimdhënies koha 
Evokimi    
Realizimi i  kuptimit    
Reflektimi    
    
10.  Shtjellimi (zhvillimi) i mësimit 
Evokim – E 
 
 
 
 
Realizimi i kuptimit – R 
 
 
 
 
 
Reflektim – R 
 
 
 
 
 
11. Vetëvlerësimi: analizë e orës së mbajtur: 
    a) Plotësisht i kënaqur   b) I kënaqur   c) Nuk jam i kënaqur 
        Nëse nuk jeni i kënaqur, tregoni dy – tri arsye 
1. _______________       2. _______________  3. _______________ 
  
 Nga kjo del, meqenëse “natyra e vërtetë e mësimdhënies ndryshon 
vazhdimisht”, atëherë duhet pritur që edhe “thyerjet teknike” të planeve 
ditore, do të ndërrojnë sikurse “ngjyra e lëkurës së kameleonit”! 
 Në pjesën e Planit ditor , aty ku figuron “Zhvillimi i mësimit” , 
përkatësisht, Struktura e orës së mësimit (ERR), mësuesi i shënon ato 
përmbajtje, ecuri, strategji, teknika, detyra…, të cilat do t’i shfrytëzojë në orë, 
në cilësinë e përkujtuesit. Kuptohet vetiu se për disa orë mësimi do të shënohen 
më pak të dhëna, ndërsa për disa të tjera më shumë, varësisht nga tema 
mësimore, preferenca e nxënësve, përvoja profesionale e mësuesit …Mësuesit 
praktikant, ndonjëherë janë në nevojë që përgatitjen me shkrim ta bëjnë më 
detajisht. 
 Para se të fillojë viti i ri shkollor, mësuesi i matematikës ka mundësi të 
shpalosë dhe të sistemojë një numër të caktuar vërejtjesh, këshillash dhe 

propozimesh të mësuesve të tjerë, por edhe të nxënësve dhe prindërve, të cilat 
do t’i quajë si të dobishme. 
 Hartimit të Planeve mësimore duhet t’i paraprijë analiza kritike  dhe 
vetëkritike e punës ( në vitin, muajin dhe ditën që shkoi) në paralelen për të 
cilën po hartohet plani. 
 Planet mësimore, para se ta kenë marrë”formën e tyre të prerë”, 
mësuesi (së bashku me nxënës dhe prindër vullnetmirë), do të trajtoj qëllimet 
dhe objektivat  e parashtruara çfarë synon të rimëkëmbë dhe të realizojë në atë 
paralele ? Në mbështetje të kësaj, përzgjidhen teknikat, metodat, strategjitë si 
dhe ecuritë e tjera të veçanta. E bën “shpërndarjen e ekuilibruar” të 
përmbajtjeve mësimore nga lëmi i aritmetikës, i algjebrës dhe i gjeometrisë. 
 E mira e së mirës është që për dy paralele të ndryshme të klasës së 
njëjtë, të përpilohen dy planifikime të ngjashme por jo edhe 
identike.”planifikimi nuk bën të gozhdohet!” (1998). 
 Duhet të kihet parasysh fakti që me rastin e “zbërthimit” të kapitujve 
mësimor, formulimi i temave mësimore, të jetë i atij “vëllimi”, në mënyrë që 
ato të mund të shpjegohen si tërësi logjike dhe kurrikulare, brenda një ore 
mësimi. 
 Gjatë përcaktimit se me çfarë fondi orësh do të shpjegohen, përforcohen 
dhe ushtrohen përmbajtje të caktuara mësimore, me shumë interes është 
planifikimi i një numri të kufizuar “orësh rezervë” , të cilat do të 
shfrytëzoheshin si rregullator , për të “ecur në hap me kohën” me mësimin e 
matematikës. 
 Ndryshe nga lëmenjtë tjerë të kurrikulit (gjuhët dhe komunikimi, 
shkencat e natyrës, studimet shoqërore …) planifikimi i procesit mësimor nga 
matematika, nuk kushtëzohet arbitrarisht nga periudhat kohore: vjeshtë, 
pranverë, datë e shënuar etj. Megjithatë, duhet vendosur ekuilibrat midis 
planifikimit të lëmit kurrikular të matematikës me planifikimet e lëmenjëve të 
tjerë kurrikularë. 
 Në fund, planifikimi i procesit mësimor, mësuesin e zellshëm, gjithnjë e 
vë në sprovë. Bindja e personit që çdo ditë e shkruan planin ditor , duke mos 
gjykuar, që atë ta përsosë vijimisht, bën që ai “është mësues, por nuk e 
meriton të bëhet mësues!” 
 
1.2.2. PËRGATITJA E MËSUESIT DHE E NXËNËSIT PËR 
MËSIMDHËNIEN E  MATEMATIKËS  
  

Ka pak profesione në të cilat, përgatitja për punë ka rëndësi aq të madhe 
sa për mësimdhënësin. Përgatitja e mësuesit, por edhe e nxënësit për 
mësimdhënie të matematikës (dhe kjo me shkrim) është “e detyrueshme” meqë 
“lajthitjet” eventuale nuk mbesin pa gjurmë. 
 Në mësimdhënien tradicionale (në epiqendër ishte mësuesi) 
përgatitja e mësuesit ishte përqendruar në etapën e zhvillimit të mësimit (ish 
pjesa kryesore e orës së mësimit) 

 Metodat dhe strategjitë tradicionale të nxënies dhe mësimdhënies nuk 
u kushtonin vëmendje: shkathtësive për komunikim, punëve në rrjetin 
kompjuterik, Mendimit kritik … por vetëm synonin grumbullimin, regjistrimin 
dhe riprodhimin e informacioneve faktike. 
 Në mësimdhënien bashkëkohëse (në epiqendër është nxënësi) 
përgatitja e mësuesit përqendrohet në etapën përgatitore të mësimit (kohë më 
parë, para se të filloi ora e mësimit) 
 Në mësimdhënien bashkëkohëse, për orën e mësimit duhet të përgatitet 
jo vetëm mësuesi por edhe nxënësit, duke: 
- siguruar dhe krijuar mjete mësimore, material didaktik dhe literaturë; 
- lexuar dhe kuptuar ligjësori, rregulla dhe përkufizime; 
- krahasuar dhe ndërtuar skica, vizatime dhe konstruksione; 
- formuluar dhe zgjidhur ushtrime, detyra dhe probleme; 
- vlerësuar veten, shokët dhe mësuesin! 
 Mësimdhënia bashkëkohëse mbështet: 
● Interesimet, preferencat, aspiratat, prirjet e veçanta, ritmet e ndryshme të 
mësimdhënies; 
● Zhvillimin e Mendimit kritik dhe  
● Mësimdhënien ndërvepruese. 

Në sistemin e mësimdhënies bashkëkohëse bëjnë pjesë: 
- mësimdhënia hulumtuese-zbuluese, 
- mësimdhënia dhe të nxënit e programuar, 
- mësimdhënia dhe të nxënit problemor 
- mësimdhënia ekzemplare 
- mësimdhënia ekipore dhe  
- mësimdhënia në distancë. 
  Me shumë rëndësi është përkujdesja e mësuesve për t’i trajnuar dhe 
mësuar nxënësit si të mësojnë? Nxënësit duhet mësuar dhe ushtruar të bëjnë 
punë të pavarur, të mësohen t’u qasen bibliotekave dhe burimeve të internetit. 
Ata duhet inkurajuar të shprehin mendimet, idetë dhe sugjerimet e tyre lirshëm, 
të bëjnë pyetje dhe të kultivojnë një mjedis të shëndoshë kureshtar.  
 Nxënia është veçoria dhe aftësia më e zakonshme e njeriut. Nëpërmjet 
nxënies, njeriu fiton dituri, vlera, shkathtësi si dhe modele të sjelljes dhe të 
veprimit . Si rezultat i procesit të nxënies, njeriu mund t’i kryejë disa veprime 
që nuk ka mundur t’i bëjë më parë. 
 Prirjet e reja për mësimdhënie dhe nxënie janë: 
- Metodologjia e përqendruar në nxënësin dhe  
- Metodologjia ndërvepruese 
   E para do të thotë: Planifikimi dhe përgatitja për mësimdhënie përfill 
potencialin intelektual, interesat, kërkesat, ritmet dhe stilet e nxënies së 
nxënësve. 
 Ndërkaq, e dyta do të thotë: Mësuesit nxisin komunikimin duke krijuar 
‘ura miqësie” ndërnjerëzore, në paralele, për të siguruar ambient dhe 
pjesëmarrje aktive të nxënësve në ndërtimin e nxënies së tyre. Çdo nxënës në 

procesin e nxënies ka të drejtë të marrë vetiniciativë për të bashkuar mendimin e 
tij me të tjerët. 
 Praktikat e nxënies dhe të mësimdhënies synojnë trajnimin e nxënësve 
për një qasje proaktive në përballimin e sfidave personale dhe publike në jetë. 
Ato do të duhej të stimulojnë procesin e shndërrimit të nxënësve në 
“ndërtues” të jetës së tyre. 
 Bazën e përgatitjes së mësuesit dhe të nxënësit për mësimdhënien e 
matematikës paraqet: 
1. Libri shkollor , ku pasqyrohen objektivet mësimore të theksuara në Kornizën 
e Kurrikulit të Ri të Kosovës, 
2. Doracakë për nxënës dhe mësues (ushtrime dhe veprimtari) për  
- punë të pavarur individuale dhe në grup 
- punë të diferencuar dhe 
- vetëvlerësim dhe vlerësim. 
3. Programet kompjuterike, arsimore nga lëmi i matematikës. 
 Plani ditor (Përgatitja me shkrim e mësuesit) nuk bën të jetë një 
përshkrim i zakonshëm i përmbajtjes mësimore nga libri shkollor, doracaku ose 
ndonjë burimi tjetër. Ai gjithsesi duhet të përmbajë “vijën origjinale” të 
zhvillimit, të shprehjes, të zgjidhjes dhe të interpretimit të temës mësimore. 
 Në praktikën shkollore ndeshemi me mësues matematike që për orën e 
mësimit bëjnë përgatitje të ndryshme. Disa “mbrojnë tezën’ që për orë të 
caktuara as që ka nevojë të ketë farë përgatitje, madje as me gojë e lëre më me 
shkrim! Ne jemi mësues të vjetër-mendojnë ata, prandaj një qasje më serioze 
për përgatitje është e panevojshme! Mësuesit e vjetër (veteranët), me këtë rast 
gabojnë shumë meqë duhet të kenë parasysh se: 
●  Nëpërmjet përgatitjes me shkrim (në cilësinë e vetëkontrollit), në njërën anë 
do të pezulloheshin ligjëratat e shtangëta (rigide) e dogmatike dhe në anën 
tjetër, ato nuk do të përmbanin njohuri të stërholluara (të panevojshme),  
●  Nxënësit janë bashkëpjesëmarrës aktiv në mësimdhënie. 
●  Puna në mësimin e matematikës kualifikohet si punë hulumtuese dhe 
krijuese, gjatë së cilës duhet kërkuar dhe hapur “shtigje të reja” të papara dhe të 
pashkelura më parë nga nxënësit. 
●  Natyra e vërtetë e mësimdhënies ndryshon vazhdimisht. 
●  Procesi mësimor është “funksion praktik me shumë ndryshore” , gjatë të 
cilit, janë të mundshme edhe “befasi të ndryshme”. 
●  Mësimi ndërlëndor organizohet dhe udhëhiqet me korrektësi 
●  Vjelja e informacioneve nga rrjeti kompjuterik shoqërohet me shënime 
plotësuese. 
●  Mësuesi nuk bën të mungojë nga arsimi dhe ngritja profesionale, 
përndryshe “ai nuk mund t’i arsimojë të tjerët…” 

Për këto arsye dhe të tjera të ngjashme Plani ditor  (konspekti), në 
cilësinë e përkujtuesit, i cili do të gjendet në tryezë ose diku afër saj e ndoshta 
edhe në duar të mësuesit, ia siguron atij “një ecje të sigurt”. 

   Fëmijën “nuk duhet ta dënojmë” me përgatitje “jo të mirë” as edhe 
atëherë kur mësuesi është i ballafaquar me “probleme” të shumëllojshme 
jetësore. Përgjegjësia e tij, veçmas ajo morale, në këtë situatë është shumë e 
madhe. 
 Përgatitja me shkrim (Plani Ditor) është dokument i vyer i punës së 
mësuesit me nxënës dhe tregues i denjë i cilësisë së mësimdhënies. Ora 
mësimore e matematikës ka përfunduar, por gjurmët e saja kanë mbetur gjithnjë 
të freskëta e kjo është fletorja e nxënësit, e cila është “fotokopje besnike” për 
punën “voluminoze” që do ta lëmë pas! 
 Puna e njeriut gjithmonë ka nevojë për vetëkontroll por edhe për 
kontroll dhe për vlerësim. Në këtë pikëpamje, as puna e mësuesit të 
matematikës nuk bën përjashtim. 
 Deri vonë, personat të cilët e kontrollonin dhe vlerësonin punën “e 
mirë” apo “jo të mirë”, të mësuesit të matematikës, ishin drejtori i shkollës, 
zv.drejtori apo ndonjëri nga mësuesit veteranë të matematikës. 
 Sot, me synim që procesi i filluar i Reformave në të gjitha shkallët e 
arsimit formal të jetë sa më i suksesshëm, shkolla jonë e konsideron si shumë të 
nevojshëm vlerësimin e nxënësit lidhur me cilësinë e mësimdhënies që bën 
mësuesi!! 
Në përmbyllje spikasim: E shohim të udhës të theksojmë faktin se e mira e së 
mirës është që çdo mësues i matematikës të fitojë shprehinë për të shënuar: 
 

VËREJTJET E MËSUESIT PËR PUNËN E KRYER: 
 
 
 

 
1.2.3. ARSIMI DHE NGRITJA PROFESIONALE E MËSUESIT T Ë 
MATEMATITKËS 

 
Detyrën e mësuesit të matematikës mund ta ushtrojë personi, i cili 

përveç cilësive morale dhe organizative e ka të kryer edhe arsimin e nevojshëm 
matematik. Autoriteti i mësuesit të matematikës qëndron në varësi të plotë me 
arsimin e tij, shkallën e njohjes së lëndës mësimore dhe përgatitjen e tij për 
mësim. 
 Duke pasur parasysh fondin relativisht të madh të orëve të mësimit, në 
krahasim me lëndët tjera mësimore si dhe me “natyrën e ndërlikuar studiuese”, 
kuadrot e matematikës mungojnë edhe sot. Këtë po e theksojmë edhe për një 
arsye tjetër, për shkak të pasigurisë së mirëfilltë materiale, një pjesë e mirë e 
kuadrit ka braktisur përgjithmonë lëmin mësimor-edukativ dhe ka kaluar në atë 
zejtar-shërbyes, tregtar dhe agro-biznes. 
 Mësuesi i matematikës i ditëve tona, duhet të disponojë një spektër të 
gjerë dhe të thellë të njohurive nga matematika, metodologjia e mësimdhënies, 

shkencat kompjuterike … por edhe nga komunikimi në gjuhën amtare dhe 
gjuhët e huaja, shkencat e natyrës, Pedagogjia ndërvepruese, Psikologjia … 
 Implementimi i Kornizës së Kurrikulit të Ri të Kosovës “i hapi punë të 
përhershme” jo vetëm Planifikimit të Procesit mësimor, por edhe arsimimit  dhe 
ngritjes profesionale të mësuesve, duke mbështetur trajnimin e tyre para 
shërbimit por edhe gjatë shërbimit. 
 Me shprehjen ngritja profesionale e mësuesit kuptojmë jo vetëm 
fitimin e njohurive të reja nga mësimdhënia e matematikës, por edhe zgjerimin 
e njohurive lidhur me: komunikimin, gjuhët e huaja, teknologjinë kompjuterike, 
shkenca të natyrës, shkenca pedagogjike, psikologjike dhe disiplina të tjera 
simotra. 
 Mënyra e Ngritjes profesionale të mësuesve mund të jetë: 
 individuale dhe  
 kolektive 
 Forma individuale e ngritjes profesionale për mësuesin e matematikës 
ka përparësi ndaj asaj kolektive. Ajo varet nga përkushtimi i mirëfilltë, 
interesimi, vetëdija dhe përgjegjësia e tij ndaj misionit tejet të lartë e human, të 
cilin e kryen. Përveç tjerash, mësuesi duhet pasur vetiniciativë dhe të jetë 
vullnetmirë. Mësuesi entuziast dhe ambicioz gjithnjë pajiset me literaturë 
bashkëkohëse-profesionale por duke i vëzhguar edhe të tjerët se si punojnë. 
 Njëra ndër format individuale të ngritjes profesionale bashkëkohëse 
është përdorimi i burimeve të internetit , ku mësuesit (së bashku me nxënës) 
mund të vjelin dituritë më të reja nga programet kompjuterike arsimore. 
 Format kolektive të ngritjes profesionale janë trajnimet, mbledhjet, 
debatet, këshillimet, seminaret dhe kongreset. 
 Implementimi i Kornizës së Kurrikulit të Ri të Kosovës, po shoqërohet 
me trajnime të vazhdueshme dhe sistematike të mësuesve, para dhe gjatë 
shërbimit për të siguruar ridisenjimin e strategjive të reja në mësimdhënie dhe 
nxënie, lidhur me metodologji të përqendruara më shumë te nxënësi. 
 Ja disa nga temat që mund të merren si përmbajtje e punës së 
trajnimeve: 
- Mësuesit, nxënësit dhe prindërit, si zhvillues të kurrikulit; 
- Zhvillimi i Mendimit kritik; 
- Strategji të reja të mësimdhënies dhe të nxënies; 
- Veprimtari për strukturën Evokim, Realizim i kuptimit, Reflektim;  
- Metodologjia e përqendruar në nxënësin; 
- Qasje në Pedagogjinë ndërvepruese; 
- Veçori të mësimdhënies në shkencat natyrore; 
- Ekuilibrimi i përdorimit të metodave tradicionale dhe bashkëkohëse në 
mësimdhënie dhe nxënie; 
- Paraqitje mësimesh përmes disa teknikave; 
- Teknika të shkurtra për zgjidhje problemesh dhe për diskutime; 
- Të nxënit në bashkëpunim; 
- Mësime model për të nxënit në bashkëpunim; 

- Organizimi dhe udhëheqja e mësimit tematik (ndërkurrikular) 
- Zhvillimi i një sistemi të ri për cilësim dhe (vet)vlerësim etj. 
  Meqenëse në të ardhmen, puna e mësuesve do të testohet, do të çmohet 
dhe do të vlerësohet ‘paksa më ndryshe”, në mbështetje të “kontratave 
individuale”, me gjasë mund të jetësohet thënia e Distervegut të madh: “Ai që e 
flak të mësuarit dhe nuk synon të arsimohet, ai nuk mund t’i arsimojë të tjerët”. 
 Në mbështetje të globalizimit  i cili aktualisht ka përfshirë të thuash çdo 
fushëveprimtari njerëzore, UNESCO (1996) ka arritur t’i artikulojë katër 
shtyllat e para të arsimit: 

• Të mësuarit për të ditur  
• Të mësuarit për të vepruar 
• Të mësuarit për të qenë dhe 
• Të mësuarit për të jetuar së bashku me të tjerët. 

Kështu sot shfaqet një mënyrë ndryshe e të mësuarit dhe e të jetuarit. 
Qëllimi i arsimimit të fëmijëve dhe i të rinjve, nuk është që ata të jenë 
“biblioteka të vogla të gjalla” (të mësuarit vetëm sa për të ditur ), por edhe të 
dinë: 
-për të vepruar (në paqe apo në luftë), 
-për të qenë (afirmimi është një rrugë e gjatë që nuk vjen shpejt) dhe 
-për të jetuar së bashku me të tjerët (duke e ditur apo mësuar “gjuhën e 
mikpritësit”).  

Sipas statistikave jo të plota, të vitit akademik 2005/06, afro 20000 
studentë shqiptarë studiojnë jashtë vendit, ku 10000 studiojnë vetëm në Itali dhe 
kjo për faktin e marrjes së një diplome më të vlershme. Nga ky numër (në 
mbështetje të një ankete), pas kryerjes së studimeve vetëm 25% prej tyre, 
shfaqin gatishmëri për t’u kthyer në atdhe!Të tjerët mendojnë që do të ngelin 
aty ose do shkojnë në vende të treta. Kështu edhe Shqipëria është një vend që po 
ndryshon.  

Përveç këtyre, më pas, UNICEF-I “zbuloi” edhe shtyllën e pestë: 
• Të mësuarit për ta transformuar vetveten dhe shoqërinë. 

   Shtylla e pestë e arsimimit mund të “përkthehet” kështu: “Nuk bën 
gjithnjë të pajtohemi me realitetin dhe t’i përshtatemi atij, por duhet bërë 
përpjekje për ta transformuar atë, duke qenë të autorizuar (në emër të arsimimit) 
që ta bëjnë këtë”. *) 

 Për të marrë hapat e duhur, çdo mësues matematike dhe jo vetëm ai do 
të duhej ta dijë: Njëri ndër mesazhet e arsimimit bashkëkohës është 
“Domosdoshmëria për arsimim gjatë tërë jetës”. 
------------------------------------------ 
*) Korniza e Kurrikulit të Ri të Kosovës, Prishtinë, 2001. f.8 


